
■ ORD MIU CANASTER DA PUPI

Reflexiuns davart il temps per la fin digl onn
DA THEO CANDINAS

Mintga fatschenta fa per la fin
digl onn ina bilanza annua-

la. Dallas entradas e sortidas sere-
sulta il stan actual dalla firma. Per
igl onn che stat avon porta eisi da
calcular e far in budget aschi real
sco pusseivel. Quei che secapescha
da sesez per il commerci duess era
valer per la veta privata da mintga
human.

Dar in sguard serius anavos sigl
onn vargau e render quen a

sesez tgei ch’ei stau bien ed en-
dretg ni silmeins acceptabel, e tgei
ch’ei stau meins bien ni schizun
inacceptabel. Tut tenor la bilanza
da sogn Silvester eisi lu da far in
budget, vul dir il propiest da se-
spruar da far meglier igl onn niev
tut quei che ha buca pudiu satisfar
igl onn vargau. Bilanza e budget
cumpeglian treis elements: Il var-
gau, il present ed il futur. Quei ei
il temps.

Dil temps che buca mintga fa-
miglia veva in asen che tgi-

giava marenghins, veva in buobet
detg: «Cu jeu sun gronds cumprel
jeu ina tschugalata liunga sco il
‘schubalan’.» Il pauper buobet ve-
va transferiu el futur siu giavisch
ch’el saveva buc ademplir el pre-
sent. In ranver veva detg a ses af-
fons: «Cu jeu sun morts saveis vus
parter mia camischa da notg.» Il
rempli veva transmess quei ch’el
vess giu da far, regalond ton sco

pusseivel a ses affons duront sia
veta, el temps suenter la mort. Sco
quei buob e quei ranver ageschan
biars ed untgeschan el futur per
buca stuer far quei che fuss da far
il mument. Els fuigian dil temps,
e fuigian cheutras da lur respon-
sabladad. En ina dimensiun pli
persunala e privata sco era en ina
publica e pli politica discarghein
nus sin la schuviala d’in futur
malguess bia da quei che nus sa-
vessen far e realisar ussa cun em-
pau curascha e fantasia. Viver ed
agir savein nus mo el present. Tgi
che fa sco da viver el futur, viva ni
il present ni gl’avegnir. Il temps
appartegn buc a nus. Nus habitein
el, mo disponin buca surlunder.
Per la fin digl onn essan nus forsa
pli cunscients cons dis che nus
vein viviu distaccai dil temps, ella
sfera pli intima sco en quella pu-
blica fatga dad instituziuns.

Quei benediu cu e cura che…
che cula sco l’aua giud il

tgiern-fontauna. Cura ch’jeu hai
fatg mes studis. Cu jeu hai anflau
lavur. Cu jeu sun maridaus. Cu
jeu sun pensiunaus. Cura che nus
vein eligiu ina suprastonza nova.
Cura che la partida dils cacalaris
vegn alla testa dalla republica. Ed
aschia vivin nus plein tema buc il
present e spitgein in futur che
nus savein buca cu e co el arriva.
Propi meisters en transferir ils
problems dil present el futur ein
quels dalla politica cun lur em-
permischuns.

Aschia era in politicher en aulta
vegliadetgna davon la porta

dil parvis e spitgava dad entrar.
Mo sogn Pieder ha renviau el e
detg ch’el sappi returnar en na-
vont’onns sch’el hagi lu sligiau
empau da sias empermischuns fa-
tgas avon las elecziuns. En la veta
privata e publica para il carstgaun
dad haver piars la percepziun da
ses cunfins. Nus essan ina genera-
ziun post-mortala, sco in scribent
ha reflectau.

En connex cun nies tema valess
ei la peina da sedumandar tgei

ch’il temps ei. Sogn Augustin duei,
sco tontas gadas cu ins tscherca ina
sligiaziun difficila, haver detg:
«Sche vus dumandeis mei tgei ch’il
temps ei buc, lu sai jeu tgei ch’el ei.
Sche vus dumandeis denton tgei
ch’il termps ei, lu sai jeu buca tgei
ch’el ei.» Il temps ei la suletta caus-
sa sil mund che tuts enconuschan e
san metter sin l’emprova. Ins sa
denton buca veser, sentir, tuccar ni
direger e modificar ed era buca de-
finir el. El selai era buca pigliar, el
ei libers sco in patratg. El ei negliu
e dapertut. El ei nuot e tut. Igl ei
nunpusseivel da capir el.

Il mund ei gia en sesez buca cu-
madeivels, il temps denton, lez

ei infernals. Ins sa s’imaginar ni
empruar da capir l’entschatta dalla
veta, dalla materia, dil mund.
Quei ei il «big bang» (il sfrac pri-
mar) sco nus savein! Mo l’en-
tschatta dil temps? U ch’il temps

ei eterns, lu ei el Diu, ni ch’el ha
ina entschatta sco il mund ha ina.
Mo tgei entschatta, schei? Pil
temps eis ei grev da s’imaginar ina
entschatta progressiva sco pil
mund, sco per la veta en general e
per ils carstgauns. Quei ei plitost
in tut ni nuot. Kant ha giu ina
idea maliziusa, cu el ha pretendiu
ch’il temps seigi ina projecziun dil
spért human. Mo tuppamein exi-
sta il temps avon il carstgaun.
Quel ei forsa treis ni quater mil-
liuns onns vegls, gliez ei buca dil
tut francau. Igl univers denton ei
sesviluppaus cun succes duront
quendisch milliardas onns.

Igl avantatg dil temps ei ch’ins sa
mesirar el en cumparegliaziun

cun nossas acziuns. Il temps selai
cumparegliar cun dus tgauns in
visavi da l’auter. Els secontemplan
vicendeivlamein. Quei ei il vargau
ed igl avegnir. Mo denteren stat
in tierz tgaun, il present, pignets e
falombers. El liua dafertontier sco
pischada en la cazzetta da barsar.
El exista mo el stadi da project
pigl avegnir e sco regurdientscha
dil vargau. Strusch veis vus pro-
nunziau il plaid present, ch’el ei
gia fugius ed appartegn al vargau.
Ils dus tgauns rivalisonts dil var-
gau e dil futur fan svanir successi-
vamein l’existenza dil present. Il
vargau laguota cuntinuadamein il
present. Quei che metscha da sia
bucca enguorda daventa futur, mo
cu il futur daventa present vegn
era el la preda dil vargau.

Ina secunda, in’ura, gie sez in
di ei pauc en vesta d’ina veta

da carstgaun. Ed ina veta da
carstgaun ei ton sco nuot en rap-
port cun la historia dalla car-
stgaunadad e nuot en vesta dalla
vegliadetgna digl univers. Min-
tga secunda svanida ei in pass
viers la mort humana. Mintga
batterdegl ei ina victoria dil var-
gau sur digl avegnir. Ei dat lu in
di ni ina notg che la provisiun
digl avegnir ei exausta ed il var-
gau ei emplenius. Il futur e ses
siemis da libertad ein lu bloccai
per la regurdientscha. Quei ei il
mument da nossa mort. Mede-
mamein dat ei era la fin dalla
historia humana, l’apocalipsa an-
nunziada da sogn Gion. Las fan-
faras dil giuvenessendi vegnan a
resunar. Quei ei quei ch’ils fisi-
chers numnan il «big crunsch», il
cuntrari dil «big bang». Quei ei
la concentraziun digl univers
enstagl dall’expansiun duront
milliardas dad onns. La damon-
da ei lu, schebein ei dat vinavon
perdetgas da quei ch’ei stau. Ed
il emps, co stat ei lu cun el? El
era gia adina tut, e tut era nuot.
Quei vegn a restar aschia.

Nus denton lein selegrar ch’ei
dat aunc il present e lein

viver el cun curascha e fantasia
ed emplenir el cun ovras che fan
la veta dil present pli empernei-
vla e supportabla per la humani-
tad, per tut las creatriras e per la
scaffiziun entira.

«Jau sai co il schef funcziuna»
Direct suttamess a cusseglier federal Didier Burkhalter

DA CLAUDIA CADRUVI / ANR

■ Jon Albert Fanzun è creschì si a
Tarasp e lavura dapi in onn sco col-
lavuratur persunal en il stab da Di-
dier Burkhalter. Tge fan ins insumma
en in tal job? Ditg in pau salop: Ins ha
mo in boss, al qual ins sto far per cu-
mond – e quai è il cusseglier federal.
Gnanca ils pli auts schefs dal departa-
ment na dastgan dar ordras ad in col-
lavuratur persunal. Ma Fanzun expli-
tgescha sia incumbensa sa chapescha
main salop e cun auters pleds: «Il spe-
zial da mia lavur è da pudair esser al
puls da la politica e da cussegliar in cus-
seglier federal.»

Sch’in cusseglier federal entra en uf-
fizi tscherna el persunas per trais func-
ziuns che lavuran direct sut el: in col-
lavuratur persunal, in secretari general
ed il schef da pressa.

Il joker per schliar problems
«Igl è ina posiziun da fidanza», di Fan-
zun. «Ins è fitg datiers d’in cusseglier
federal. Betg in di è sco tschel. Jau sun
ina sort joker per schoglier problems.»
Il departament da l’intern haja la pli
vasta paletta da dossiers: sanadad, so-
cialesser, cultura, statistica, universi-
tads, perscrutaziun ed archiv federal.
Er il biro d’egualitad u «Meteo Svizra»
èn da chasa en quest departament.

Fanzun s’occupa cunzunt dals dos-
siers da sanadad e cultura. Autras in-
cumbensas èn da seguir ils dossiers dal
cussegl federal, da scriver pleds ed ac-
cumpagnar Didier Burkhalter ad oc-

currenzas uffizialas. Cunzunt il dossier
da sanadad è stà ina gronda sfida per
Fanzun, pertge avant n’era el mai s’oc-
cupà uschè intensiv da la politica sani-
tara.

Il schaner 2010 è Fanzun entrà en
plazza e gia in mais pli tard ha el cu-
menzà a manar la «task force» da sana-
dad. Questa gruppa cun plirs experts
discuta impurtantas tematicas da la po-
litica da sanadad, elavura strategias,
cusseglia e promova il departament tar
refurmas sco il «managed care» e la le-
scha da prevenziun. Era la cultura haja
chaschunà dapli lavur che pensà, cun-
zunt las discussiuns pertutgant il film.

Levgiar la vita al schef
En sasez emprovian ins sco collavuratur
persunal da levgiar uschè bain sco pus-
saivel la vita al schef, di Fanzun. Ins stop-
pia esser bain cudeschà ed empruvar da
cussegliar il schef. Ins mantegnia il con-
tact cun la fracziun e giaja a las sesidas da
partida per adina esser sin il current.

Da l’autra vart tgirian ins il contact
cun ils differents uffizis. «Sch’il schef ha
ina idea ston ins empruvar da transmet-
ter quella en l’uffizi. Ins tschertga vias
pragmaticas.» Per insatgi che vegnia
d’ordaifer saja quai magari pli simpel che
per emploiads che lavurian gia daditg en
l’ierarchia da l’administraziun.

«Jau enconusch Didier Burkhalter
gia dapi tschintg onns», di Fanzun ch’è
stà avant secretari da fracziun da la pld.
Gia da lez temp sajan els per part sesids
en las medemas cumissiuns. «Jau sai co
ch’el funcziuna ed jau sai tge dumon-
das ch’el tschenta. Sch’insatgi ma du-
monda, tge ch’il schef pensa, pos jau
savens dar ina resposta», di Fanzun.
Uschia possian ins mintgatant schliar
in problem gia avant ch’el arrivia tar il
schef.

Lungs dis e strusch vacanzas
Els na giajan betg adina tschient per
tschient d’accord in cun l’auter,
punctuescha il collavuratur persunal.
«Ma nus avain la medema visiun politi-
ca e las medemas ideas co schoglier pro-
blems.»

Il di da lavur da Fanzun cumenza en-
turn las 07.15 e sa drizza suenter l’agen-
da dal schef. Tut tenor l’actualitad èsi
d’organisar discurs cun parlamentaris u
contacts cun l’administraziun. Savens
giavischa Burkhalter che ses collavuratur
dettia in tschit en in dossier dal cussegl
federal e vul dudir l’opiniun.

Ins restia savens fin la saira tard en bi-
ro e lavuria tredesch u quatordesch uras.
«Jau savev quai gia avant che cumenzar»,
di Fanzun. «Sche la lavur na fiss betg
uschè fascinanta na fissi gnanc pussaivel.
Jau pos far insatge ch’jau fatsch gugent –
m’occupar da temas politics. La fascina-
ziun per la politica avain nus en famiglia.
Gia mes bab ha fatg prest tut sia vita po-
litica.»

Durant la sessiun dal parlament lavu-

rian ins pli intensiv e suenter suondian
puspè temps pli quiets – per exempel la
stad cura ch’il cussegl federal fa vacanzas.
Ma gist la stad passada ha Fanzun gì da
preparar il viadi da Burkhalter en Brasi-
lia e n’ha uschia strusch fatg liber. Gist
perquai ha el uss tant pli plaschair da pu-
dair passentar intgins dis tar sia mamma
a Tarasp e da sa revegnir là in pau da la
politica federala.

Cussegliar e gidar
il schef dal departa-
ment da l’intern è
ina sfida. Jon Albert
Fanzun fa quai
cun plaschair. MAD

Perscrutà
relaziuns politicas

internaziunalas
Jon Albert Fanzun (40 onns) ha
studegià politologia a la HSG a
Son Gagl ed è sa spezialisà sin re-
laziuns politicas internaziunalas
– quest champ ha el perscrutà sco
doctorand. Il 2003 ha Fanzun
obtegnì il premi Rudolf-Mäder
per il meglier doctorat en scienza
politica e dretg. Tschintg onns ha
el lavurà per la pld svizra a Berna:
Dus onns e mez è el stà secretari
per dumondas da politica exte-
riura, segirezza, dretg e migra-
ziun, e dus onns è el stà il secre-
tari da la fracziun en chasa fede-
rala. Dapi l’entschatta 2010 è
Fanzun en plazza sco collavuratur
persunal da Didier Burkhalter al
secretariat general dal departa-
ment da l’intern.

